
TO’G’RISIDAGI QARASHLARI  

Turdiyev Bexruz Sobirovich 

Buxoro davlat universiteti Milliy  g’oya, ma’naviyat asoslari  va 

huquq ta’limi kafedrasi izlanuvchisi 

Annotatsiya:  

Mazkur maqola Konfutsiyning ma’naviy qarash va pand-nasihatlari 

mavzusiga bag’ishlanib, unda faylasuf tomonidan ilgari surilgan 

g’oyalarning jahon xalqlari ma’naviy-axloqiy yuksalishidagi roli tahlil 

etilgan. 

Annotation:  

This article is devoted to the spiritual views and teachings of 

Confucius, and analyzes the role of the ideas put forward by the philosopher 

in the spiritual and moral development of the peoples of the world.  

Keywords: wisdom, philosophical heritage, upbringing, doctrine, 

Justice, parent, moral wisdom, ideal man, humanity, goodness, ancestry, 

tradition. 

Аннотация: В данной статье проанализированы идеи, духовные 

воззрения и наставления великого философа, Конфуция, повлиявшие 

на духовно- нравственное развитие народов мира. 

Ключевые слова: мудрец, философское наследие, воспитание, 

учение, справедливость, родитель, нравственная мудрость, идеальный 

человек, человечность, доброта, предок, традиция. 

Jamiyat taraqqiyotida ma’naviy yangilanishlar to’g’risidagi turli 

g’oya va qarashlarni chuqur va atroflicha tahlil etmay, ulardan tegishlicha 

xulosa va saboq chiqarmay, milliy tiklanishdan milliy yuksalish sari degan 

eng ulug’ maqsad sari bora olmaymiz. Shu bois, jamiyatning ma’naviy 

yuksalishi haqidagi turli davrdagi buyuk mutafakkir, alloma va jamoat 

arboblarining ilmiy-falsafiy qarashlarini chuqur tadqiq etsak, jahonning 

eng rivojlangan demokratik davlatlarining yuksalish tarixini o’rgansak, 

mamlakatimizni jahon tendensiyalariga mos ravishda yuksaltirishimiz, 

xalqimizni davlat va jamiyatning milliy yuksalishiga faol ishtirokiga 

safarbar eta olamiz.  

Prezidentimiz Shavkat Mirziyoev BMT Bosh Assambleyasining 72-

sessiyasida so’zlagan nutqida e’tirof etganidek: “Bugungi kunda 

O’zbekiston jadal rivojlanmoqda. Biz ajdodlarimizning donishmandlik 

an’analariga amal qilib, teran anglagan holda, qat’iy islohotlarni amalga 

oshirmoqdamiz, mamlakatimizning yangi qiyofasini shakllantirish 

yo’lidan bormoqdamiz”[1].  

Markaziy Osiyo xalqlarining falsafiy merosi umumjahon falsafasi 

tarixida o’zining salmoqli hissasini qo’shdi. Ushbu xalqlar falsafasi 

Hindiston, Xitoy, Misr, Yunoniston falsafasi kabi qadimiyligi bilan emas, 

balki o’z taraqqiyoti yo’lida jahon xalqlari ma’naviyatiga kuchli ta’sir etgan 

falsafiy-diniy g’oyalar evolyusiyasidan iboratligi bilan ajralib turadi. 

Qadimgi Xitoydagi ijtimoiy-falsafiy fikr tarixida Konfutsiyning (551-

479) qarashlari alohida o’rin tutadi. Faylasufning falsafiy o’gitlari butun 

jahon xalqlari ma’naviyatining ajralmas sarchmashmasidir. Uning falsafiy 

qarashlarida har bir jamiyat a’zosining ma’naviy yangilanishga daxldor 

ekanligi, insonlarning hayoti taqdirga bog’liq ekanligi, inson ezgu 

maqsadlar sari intilsa unga albatta boylik va ulug’lik nasib etishini ilgari 

suradi. 

Konfutsiyning ijtimoiy falsafasi o’z-o’zini tarbiyalashda asosan “ren” 

yoki “boshqalarni sevish” tamoyillariga asoslangan edi. U renni “O’zingga 

ravo ko’rmagan ishni boshqalarga ham ravo ko’rma” degan oltin qoidadan 

foydalanib amalga oshirish mumkinligini e’tirof etadi. 

Konfutsiy ta’limotida inson va jamiyat o’rtasidagi munosabatlar 

tizimiga alohida to’xtalib, ularni olti guruhga ajratadi. Bu munosabatlar 

ijtimoiy hayotda qilinadigan ishlar hisoblanib, ularning hech biri o’tkinchi 

emasligi uqtiriladi:  

Birinchidan, ota va o’g’il o’rtasidagi munosabat. Bu munosabat mehr 

va hurmat asosida tashkil topishi lozim; 

Ikkinchidan, aka va uka o’rtasidagi munosabat. Bu o’zaro birodarlik 

va mehr hissi asosida bo’lishi kerak; 

Uchinchidan, er va xotin o’rtasidagi munosabat. Faylasuf er-xotin 

o’rtasidagi munosabatlarda o’zaro tushunish va bir-birini tinglash 

madaniyati bo’lishi lozimligini ta’kidlab o’tadi. 

To’rtinchidan, katta do’st va kichik do’st o’rtasidagi munosabatlar 

tizimidan iborat bo’lib, ular o’zaro ishonch, e’tibor va hurmatga tayanishi 

kerakligi uqtiriladi. 

Beshinchidan, hukmdor va fuqarolar o’rtasidagi munosabat. Bu 

munosabat hukmdorning fuqarolarga mehribonligi va fuqarolarning 

hukmdorga sodiqligida aks etishi lozim deb ta’kidlanadi. 

Oltinchidan,yoshni hurmat qilish zarur, zero, yosh har qanday 

narsaning, shaxsiy hayotning asosi. 

Konfutsiy ta’limotida Jen va Li egizak tushunchalar hisoblanib, ular 

ushbu ta’limotning asosini tashkil etadi.  

Jen (Wren) - bu inson hayotining qadr-qimmati, boshqalarga nisbatan 

insoniylik hissi va o’zini o’zini hurmat qilish fazilatidir. Bunday tuyg’u bitta 

millat yoki irqga emas, balki butun insoniyatga tegishli va barcha insoniy 

munosabatlarning asosidir. Konfutsiyning birinchi tamoyili - bu jenga 

muvofiq harakat qilish: bu inson harakatlarining asosiy qo’llanmasidir. 

Li (lee) - daromad, foyda, tartib, egalik tamoyili, inson 

harakatlarining aniq ko’rsatmasidir. Li ikkita asosiy ma’noda qo’llaniladi: 

birinchidan, insoniy munosabatlarning aniq qo’llanmasi yoki chinakam 

jenni o’z ichiga olgan to’g’ri xatti-harakatlar qoidalari va ikkinchidan esa, 

umumiy ijtimoiy tartib yoki hayotning umumiy tartibidir. 

Yi (yee) – adolat, yaxshilik qilish haqidagi axloqiy qarashlar tizimi 

hisoblanib, insonning nima to’g’ri va nima yaxshi ekanligini bilish 

qobiliyatidir. Shuningdek, u to’g’ri sharoitda nima qilish kerakligini his 

qilish qobiliyatini ham anglatadi. 

Hsiao (showe) – bu taqvodorlik va ehtirom fazilatlari. Bunga 

birinchidan, ota-onalar sazovor, chunki ular sizning hayotingizning asosiy 

manbaidir. Ular sizning baxtu kamolingiz uchun o’zlarini qurbon qiladilar. 

Ikkinchidan, yaxshilik qiling va o’z oilangiz nomini taniting, oilangizga 

sharaf olib keltiring. Uchinchidan, o’zingiz hurmat qiladigan va hayratda 

qoldiradigan, hayotingizni saqlab qoladigan kishini yoki o’z hayotini siz 

uchun qurbon qilgan kishini xuddi ota-onangizdek e’zozlang. To’rtinchidan, 

siz ota-onangizga nafaqat jismoniy yordamni, balki hissiy va ma’naviy 

boylikni ham berishingiz lozim. Ota-onalar vafot etganlarida, ularning 

bajarilmagan orzu va maqsadlari bolalarning maqsadlari bo’lishi kerakligi 

uqtiriladi.  

Chih (chee): axloqiy donolik. Bu fazilatning manbai yaxshi va 

yomonni bir-biridan ajrata olishdir. Zotan, bu tamoyil mazmuniga ko’ra, 

insonlar ezgu fazilatlar asosida tug’ilishiga ishonadi. 

Chun-tzu (choon dzuh) - ideal inson. Bu quyidagi beshta fazilatdan 

tarkib topgan deb aytilgan: 1) mehribonlik, 2) rostgo’ylik, 3) odob, 4) donolik 

va 5) samimiylik. 

Te (kun) - erkaklar boshqaradigan kuch, ya’ni axloqiy namunaning 

kuchi (boshqaruvning butun mahorati halollik san’atidan iborat). U 

birinchidan, nufuz -mamlakatni boshqarish xizmatida qo’llaniladi; 

ikkinchidan, hukumat ya’ni, iqtisodiy to’kinchilik, harbiy yetuklik va xalq 

ishonchini saqlab qolishidan iborat[4]. 

Yuqoridagilardan ko’rinib turibdiki, Konfutsiy ta’limotining ijtimoiy-

axloqiy asosini, avvalo, insoniylik va uni ulug’lash yotibdi. 

Agar kishi hurmat-e’tibor ko’rsatsa, undan hech kim qusur 

qidirmaydi, nafratlanmaydi, agar u xushmuomalali bo’lsa, boshqalar uni 

qo’llab-quvvatlaydi, o’ziga raqib, dushman deb bilmaydi. Agar kishi to’g’ri 

bo’lsa, boshqalar unga ishonadi, uni o’ziga yaqin tutadi. Agar u ziyrak 

bo’lsa, muvaffaqiyatlarga erishadi, boshqalar uning muvaffaqiyatlariga 

g’ov bo’laolmaydi. Mabodo kishi ezgu niyatli va amalli bo’lsa, o’zi ham tinch, 

osoyishta, yonidagilar ham ezgulikka intilib yashaydi [2. –B.20.]. 

Zero, mutafakkir ta’limotidagi insonparvarlik g’oyalarida insonga 

hurmat-e’tibor, xushmuomalalik, to’g’rilik, ziyraklik, aziyat tortib 

muvaffaqiyatga erishish, boshqalarga yordam berish, axloqli bo’lish, 

yaqinlarni unutmaslik, urf-odatlarga rioya etish kabi xislatlar 

mujassamlashgan. 

Faylasuf ta’limotidagi ota-onaga mehr-muruvvat ko’rsatish haqidagi 

qarashlarida ham buyuk insonparvarlik g’oyalari bilan sug’orilgan. 

Konfutsiy fikricha, farzandlar o’z ota-onalariga risoladagidek xizmat 

qilishlari, ularni oxirgi manziliga eltishlari va ularga atab qurbonliklar 

qilishlaridan iborat. Bu qoidalarga ko’ra, odobli farzand umr bo’yi ota-

onasining xizmatida bo’lishi, ularga g’amxo’rlik ko’rsatishi, ularning 

ko’nglini topishga intilishi, parvarish qilishi, salomatligi va manfaati 

yo’lida hamma narsaga tayyor turishi, har qanday sharoitda ularning 

hurmatini joyiga qo’yishi shart deb ta’lim beradi. Hatto ular yaramas, 

jinoyatchi, o’g’ri yoki qotil bo’lganlarida ham, odobli farzand muloyimlik 

bilan, yalinib-yolvorib bo’lsa ham, ularni yaxshi yo’lga qaytishga undaydi. 

Umuman olganda, Konfutsiy ta’limotidagi farzandlarning ota-onaga 

nisbatan izzat-ikrom ko’rsatishi Xitoy davlatining axloq-odob kodeksiga 

aylangan hamda undagi insoniylik namunalari esa taxsinu taqlidlarga 

loyiq deb topilgan.  

Shuningdek, qadimgi ajdodlarning urf-odatlari, marosimlari, 

tariqatiga tayangan Konfutsiy o’tganlarning shuhrati ularning avlodlarini 

yuksaltiradi, jamiyatning haqiqiy negizi, poydevorini yanada 

mustahkamlash uchun qadimgi urf-odatlar, marosimlar, an’analarni 

tiklash va ularga amal qilish zarurligi kerakligini maslahat beradi [3. –

B.9.]. 

Xullas, Konfutsiy tomonidan yaratilgan ta’limotning maqsadga 

muvofiqligini bugungi kunda mamlakatimizda ham qadimgi urf-odat, 

an’ana, milliy marosim va bayramlarimizning, ajdodlarimiz tarixiy

xotiralarining tiklanishi borasidagi ma’naviy-ma’rifiy islohotlarimizda 

ko’rishimiz mumkin.  

